
СИНТАГМА – СИНТАГМАТИК МУНОСАБАТ МАҲСУЛИ
Ф.де Соссюр эътироф этишича, тил системаси ўз бирликларининг икки хил муносабати асосида ташкил топади. Мазкур муносабаларнинг бири ассоциатив, иккинчиси эса синтагматик муносабат номи билан аталади. Ассоциатив муносабат тил бирликларининг инсон онгидаги ҳолати билан бевосита боғлиқ. У ҳар доим ушбу бирликларнинг йиғиндиси, мажмуасини тақозо этади [2,156]. Бошқача айтганда, ассоциатив муносабат тил бирликларининг вертикал чизиқдаги (қатордаги) ўзаро боғланиши демакдир. Аммо биз асосий эътиборни синтагматик муносабатга қаратмоқчимиз. Бунда тил ва нутқ бирликларининг горизонтал чизиқ (ёки қатор)даги муносабати синтагматик муносабат деб аталади. Бундай муносабат тилнинг асосий функциясини – коммуникатив функциясини воқелантирувчи асосий омил ҳисобланади. Зотан, тил бирликларининг синтагматик муносабати замирида нутқ бирлиги – гап шаклланади. Бу эса, ўз навбатида, синтагматик муносабат тилнинг алоқа воситаси вазифасини таъминловчи асосий омил эканлигини кўрсатади.
Синтагматик муносабат синтагма тушунчаси билан узвий боғлиқ, зотан, синтагма – бу синтагматик муносабатнинг маҳсулини тақозо этувчи структур – семантик бутунликдир. 
Синтагма тушунчасини илмий истеъмолга дастлаб Фердинанд де Соссюр киритган эди. Олим ўзининг “Умумий тилшунослик курси”нинг* бешинчи бобини “Синтагматик муносабатлар ва ассоциатив муносабатлар” деб номлайди ва бунда энг аввал синтагманинг илмий шарҳини беради: “…сўзлар нутқда бир-бирлари билан боғланиш жараёнида ўзаро муносабатга киришади. Аммо айни пайтда икки элементни бир вақтнинг ўзида талаффуз этилиш имкони бўлмайди. Мазкур элементлар нутқ оқимида бири иккинчисидан кейин келади. Бундай узвийликка эга бўлган бирикмаларни синтагма деб атаймиз. … синтагма ҳар доим кам деганда бири иккинчисидан кейин келувчи икки бирликдан иборат бўлади. Кўринадики, Соссюр синтагмани тилнинг камида икки бирлиги муносабатидан ташкил топишини алоҳида таъкидлайди ва уни синтагматик муносабат маҳсули деб билади. Бундан ташқари, унинг таълимотида синтагманинг ифода материали нималардан иборат бўлиши лозимлиги ҳам аниқ кўрсатиб берилганини (ясама сўз, сўз бирикмаси қолипидаги ифода, гап, шу жумладан қўшма гап ҳам) алоҳида қайд этиш лозим.
С.И.Карцевский синтагмани тил бирликларининг аниқловчи – аниқланмиш тарзидаги боғланишида кўради. Бу эса олимнинг масала тавсифига грамматик жиҳатдан ёндашганлигини далиллайди. С.И.Карцевский  синтагманинг қуйидаги турлари бўлиши мумкинлиги таъкидлайди: ички синтагма, ташқи синтагма. Ички синтагма жумласига медвежонок, водовоз, учитель, домик каби тилда тайёр ҳолда бўлган сўзларни, ташқи синтагма жумласига эса маленький домик, мальчик читает, читает книгу, большую книгу каби бирикма ва гапларни киритади[3,25].

Бизнингча, С.И.Карцевскийнинг мазкур мулоҳазалари илмий асослидир. Зеро, бунда синтагманинг лингвистик мақоми анча мукаммал ёритиб берилган. Унинг ташқи синтагмани аниқловчи, тўлдирувчи ва ҳол ифодаларини берувчи уч турга бўлиб ўрганганлигини ҳам илмий асосли дейиш мумкин: маленький мальчик – аниқловчи, хат ёзмоқ – тўлдирувчи, яхши дам олдим – ҳол.

С.И.Карцевский ташқи синтагмалар ичида предикатив синтагмаларга алоҳида аҳамият беради ва бунда: а)предикативли мослашув, б)предикативли бошқарув, в)предикативли битишув турлари хусусида сўз юритади: мальчик читает – мослашув, он был врачом – бошқарув, мы шли разговаривая – битишув[3,29].

Айни пайтда олимнинг сўз бирикмалари синтактик вазифаларини тадқиқ этишда қўлланиладиган мослашув бошқарув ва битишув тушунчаларини гап мақомида синтактик структураларга татбиқ этганлиги муҳим аҳамиятга эгадир. Чунки мазкур тушунчалар, одатда, сўз бирикмалари  компонентларининг синтактик вазифаларини белгилашда қўлланилиб келинади. Бу ўринда эса мослашув бошқарув ва битишув тамойиллари гапнинг синтактик таҳлили учун ҳам яроқли эканлиги кўрсатиб берилмоқда.

С.И.Карцевскийнинг ички ва ташқи синтагма ҳақидаги ғояси А.А.Холодович томонидан ҳам қўлланилганини кўрамиз. А.А.Холодович ички синтагма тил бирликлари билан, ташқи синтагма эса нутқ бирликлари билан ифодаланишини қайд этади. Олим бунда кўпроқ ташқи синтагма хусусида мулоҳаза юритади ва унинг ифода материали сўз бирикмасини тақозо этишини таъкидлайди. Аммо шуни ҳам айтиш керакки, А.А.Холодович сўз бирикмасини жуда кенг маънода тушунади ва шу боис гапни ҳам сўз бирикмаси деб билади. Фикр далили учун унинг қуйидаги мулоҳазаларига эътибор қаратайлик: “Таркибида гап бўлган сўз бирикмаси ёйиқ гап деб аталади. Эгага тобе бўлган сўз бирикмаси субъектли бирикма деб юритилади. Кесимга тобе бўлган сўз бирикмаси предикатив бирикма деб номланади”[4,17]. Бундан ташқари, А.А.Холодович синтагматик ва асинтагматик муносабат ҳақида ҳам фикр билдиради. Айни пайтда синтагматик муносабат компонентлари тобе боғланишли, асинтагмат муносабат компонентлари эса тенг боғланишли бўлишини эслатиб ўтади. А.А.Холодович шу боис синтагмани фақат синтагматик муносабат билан боғлаб ўрганади. Унинг фикрига кўра, тобе боғланишли сўзлар ёҳуд гаплар мисолида синтагмалар хусусида сўз юритиш мумкин [4,19].

Кўринадики, А.А.Холодовичнинг синтагма хусусидаги фикри С.И.Карцевскийнинг фикрига кўп жиҳатларига кўра яқин. Зотан, уларнинг ҳар икккисида ҳам синтагмани белгилашнинг асосий шарти аниқловчи – аниқланмиш муносабати билан боғлиқ эканлигини кўрамиз. А.А.Холодович содда гапларни синтагма мақомида талқин этганида ҳам, қўшма гапларни (тобе боғланишли) синтагма мақомида ўрганганида ҳам ана шунга риоя қилади.

